
«Հայաստանի Հանրապետության և Շվեյցարիայի Համադաշնության միջև եկամուտների և գույքի հարկերի առնչությամբ կրկնակի հարկումը բացառելու մասին կոնվենցիան» (այսուհետ՝ Կոնվենցիա) կնքվել է 2006 թվականին։ Դրանից հետո Տնտեսական համագործակցության և զարգացման կազմակերպության (ՏՀԶԿ) շրջանակներում տեղի են ունեցել մի շարք փոփոխություններ մոդելային հարկային կոնվենցիայում, ինչպես նաև ներդրվել են հարկման նպատակով թափանցիկության և տեղեկությունների փոխանակման նոր համակարգեր։
Այս առումով, «Հայաստանի Հանրապետության և Շվեյցարիայի Համադաշնության միջև` Հայաստանի Հանրապետության և Շվեյցարիայի Համադաշնության միջև եկամուտների և գույքի հարկերի առնչությամբ կրկնակի հարկումը բացառելու մասին կոնվենցիայում փոփոխություններ կատարելու մասին» արձանագրությամբ Կոնվենցիայով սահմանված մի շարք դրույթներ համապատասխանեցվում են ՏՀԶԿ մոդելային հարկային կոնվենցիային, ինչպես նաև Կոնվենցիայում տեղեկատվության փոխանակման դրույթը համապատասխանեցվում է հարկման նպատակով թափանցիկության և տեղեկությունների փոխանակման նոր ստանդարտներին։
Միաժամանակ, օտարերկրյա ներդրումների ներգրավման նպատակով, փոփոխվում է (փոխադարձության սկզբունքով) Կոնվենցիայով սահմանված՝ շահաբաժինների փաստացի սեփականատերը օտարերկրյա (Պայմանավորվող) պետության ռեզիդենտ լինելու դեպքում հարկի առավելագույն գումարի չափը՝ շահաբաժինների համախառն գումարի 5 տոկոսից սահմանելով 0 տոկոս, եթե փաստացի սեփականատեր է հանդիսանում ընկերությունը, որն ուղղակիորեն տնօրինում է շահաբաժիններ վճարող ընկերության կապիտալի առնվազն 50 տոկոսը։ Այսինքն, փոփոխության արդյունքում, եթե Շվեյցարիայի Համադաշնության ընկերությունը կտնօրինի Հայաստանի Հանրապետությունում շահաբաժիններ վճարող ընկերության կապիտալի առնվազն 50 տոկոսը, ապա վճարվող շահաբաժիններից հարկ չի գանձվի՝ նախկինում շահաբաժինների համախառն գումարի 5 տոկոսի չափով գանձվող հարկի փոխարեն, նույնը տեղի կունենա, եթե Հայաստանի Հանրապետության ընկերությունը կտնօրինի Շվեյցարիայի Համադաշնությունում շահաբաժիններ վճարող ընկերության կապիտալի առնվազն 50 տոկոսը։

